
శ్రీరాజరాజకీలిత

భారతరామాయణాదిభవ్యపురాణా!

యారాధితపరమేశ్వర!

ధీరగుణాభరణ! యవచిదేవయతిప్పా! 1



వ. అవధరింపు మనంతరంబ పార్వతితోఁ బరమేశ్వరుం డిట్లు చెప్పందొడంగె. 2



తే. దీవులందెల్ల నేరెటిదీవి లెస్స

భరతఖండంబు మేల్తదంతరమునందు

ద్రవిడదేశంబు గడు నొప్పు దానియందుఁ

గాంచికామండలంబందుఁ గాంచిపురము. 3



శా. ఆకాంచీనగరంబునందు శివభక్త్యాచారసామ్రాజ్యల

క్ష్మీకంఠాభరణంబు నిర్మలవణిక్శ్రేష్ఠాన్వయాంభోధికిన్

రాకాపూర్ణనిశాకరుండు చిఱుతొండశ్రేష్ఠుఁ డయ్యుత్తముం

డేకాలంబును బాయకుండు గిరిపుత్త్రీశానపూజావిధుల్. 4



ఉ. ఎందఱు జంగమప్రమథు లెత్తఱి నేమిపదార్థ మెంత యే

కందువ వేఁడినం దిరముగా నతఁ డందఱి కాపదార్థ మా

కందువ యేపు ప్రాణ మెడగా నిడియైన ఘటించి పెట్టుఁ బూ

ర్ణేందునిభాస్య వానిసరి యెవ్వఁడు లేఁడు వసుంధరాస్థలిన్. 5



తే. కలియుగంబునఁ గళ్యాణకటకనగరి

నాకు భక్తుండు బసువరనాథుఁ డొకఁడు

కాంచినగరంబులో వణిగ్వంశకరుఁడు

నాదుభక్తుండు చిఱుతొండనంబి యొకఁడు. 6



శా. అయ్యూరూద్భవవంశసంభవుని నేకామ్రాధినాథాంబికా

శయ్యామందిరనిర్మలాత్మకుని భిక్షావృత్తి జంగం బొకం

డొయ్యం జేరఁగ వచ్చి మాశివుని నేఁ డోలార్చెదం గానఁ దే

వయ్యా యిక్షురసంబు తూమెఁ డనుచుం బ్రార్థించి నేమించినన్. 7



శా. అట్టే కా కని భూతి యందుకొని శైవాచారసంపన్నుఁ డా

సెట్టిశ్రేష్ఠుఁడు తోఁటకుం జని రసశ్రీమాధురీలక్ష్మికిన్

బట్టౌయిమ్ముల మంచినల్లచెఱకుల్ భారంబుగా విర్చి వే

కట్టెన్మోపు వనీకఠోరలతికాకాండప్రకాండంబులన్. 8

		 ఈ పేజీలో చివరి మార్పు 27 మే 2020న 15:40కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

